
viShNustutiH

વિષ્ણુસ્તુતિઃ

મુરારાતે વિષ્ણો હરમુખસુરારાધ્ય ભવતો
ધરાયાં નાસ્ત્યન્યો ભવજલધિપારં ગમયિતુમ્ ।

દુરાચારાન્ વાઽસ્માનવ ગુરુવરાનુગ્રહબલાત્
જરાદૂરાધારામયહર નિરાલમ્બનદય॥ ૧॥

અહં સક્તઃ પોતે ભવજલધિપોતે ત્વયિ ન વૈ
રતઃ પાકે લક્ષ્મીરમણ તવ પાકે ન હિ રતઃ ।

તથાઽપ્યાચાર્યાણાં સુખપદજુષાં  સન્મતરત-
સ્વૃતજ્ઞાનાર્યસ્યાવિનયમપિનેયં ત્વમવ મામ્॥ ૨॥

રમા કામારાતિઃ કમલભવનઃ શ્યામલતનો
યદાઽશક્તાઃ સ્તોતું જડમતિરહં ક્વ વ્ર જપતે ।

તથાઽપ્યર્ઘ્યમ્ સિન્ધોરિવ તવ ભવત્વીશ કરુણા-
સમુદ્રૈષા વાણી તવ હૃદયતોષાય સતતમ્॥ ૩॥

ન જાને શ્રીજાને કિમપિ સવને નાપિ નમને
રતઃ સ્નાને દાને રઘુકુલજને હૃન્નિયમને ।

ધને યાને ગાનેઽવનિપસભમાને ચ ભવને
રતો હીને સ્થાનેઽવસિ તદપિ માનૈકકરુણ॥ ૪॥

જના દીના નાનાવૃજિનશમનામ્નાયમનના-
દ્વિના વીનાસીનાધિગતિરિહ નાસૌખ્યમથન ।

ધનાધીના હીના ભુવનભવનાત્રેયવદના
ઘનાનૂના જ્ઞાનાપહતમધુનાયાતમધુના॥ ૫॥

નરાન્ સ્તુત્વા નીચાનુદરભરણાસક્તહૃદયો
દયોદારાધારાઽમરવરનુત ત્વત્પદયુગમ્ ।

ન ચાવન્દે વિષ્ણો તદપિ ભવવારીશ પતિતં
પતે માયા માયાવરણહરણાદ્રક્ષ નૃહરે॥ ૬॥

હરે નાનાયોનિપ્રભવનનિદાનાન્યનુદિનમ્
ઘનાભૈનાંસિ શ્રીવનજનયનાનેકગુણક ।

ક્ષમસ્વ ક્ષેમં મે સશ દિશ દશસ્યન્દનજને
શશાઙ્કાસ્ય ત્વં મે ભવજનિતતાપં પરિહર॥ ૭॥

હરે રાજાનોઽમી સ્વભટતનયાન્ દોષનિલયાન્
ગુણૈર્હીનાન્ સૌવા ઇતિ મતિયુતાઃ પાન્તિ સદયાઃ ।

મદાર્યા આબાલ્યં તવ ભજનસંસક્તહૃદયા
જહુર્નિદ્રાં    તેષાં રઘુવર વિનેયોઽસ્મ્યવતુ મામ્॥ ૮॥

વયં પ્રાતઃસ્નાનં રઘુપનમનં સુપ્રવચનમ્
ગુરુધ્યાનં પદ્મારમણભજનં નાપિ મનનમ્ ।

અકાર્ષ્માલં શ્રીલં દશવદનકાલં ગતતુલં
રમાલોલમ્ યામઃ શરણમમલં વીતશમલમ્॥ ૯॥

ગુરુસ્વાન્તસ્થાન્યાગણિતગુણમાણિક્યનિકર-
ચ્છવિવ્રાતોપેતામિતસુખ મખાન્નેડિત હરે ।

નમઃ શ્રીમન્ વ્યાસ સ્વજનદુરિતાહાર્યવિધુર
ત્વદીયે વાયૌ મે ભવતિ ભવતાદ્ભક્તિરતુલા॥ ૧૦॥

રમારામ શ્રીમન્નમલકમલાસોમનત ભો
નમામો હેમાભામિતમહિમ હે માધવ ન તે ।

સમો ભૂમા ભૂમૌ શમદમવિમાનાદિનિયમ-
શ્રમસ્તોમપ્રેમન્નવ મલહિમાનીમિહિર ભોઃ॥ ૧૧॥

વિરાગાસક્તિસ્તે વયમજ પુરાગારરમણી
ધરાગાનાસક્તા ન ચ પદપરાગાદરયુતાઃ ।

પુરાગારાત્યાદિપ્રણુત વિતરાગાધમહિમન્
સુરાગાવા ભૂતીઃ સુમતિમુખરા ગાધિજસખ॥ ૧૨॥

ઘનોપમતનો મમ ત્વયિ મનો ન સક્તં જનો
વિનિન્દતિ ધનોન્મદો યદિ તનોષિ ન ત્વમ્ દયામ્ ।

સ્વનોગતમનોહરાગમ વનોદ્ભવાભં પદં
વિનોત્તમ ગતિશ્ચ કા જગદનોદ્ધરૈનોગણાત્॥ ૧૩॥

મનાગપિ વિના હરે તવ દયામ્ ન શં કસ્યચિત્

ધનાધિપજનાર્જને રતિમતાં કથં સા ભવેત્ ।
ઘનાન્ સુપવના ઇવ ત્વમજ કલ્મષં દૂરતો

વિનાશ્ય વસનાશનાદરમવેશ નારાયણ॥ ૧૪॥
હરે તવ પદસ્મૃતિં  સકલજન્મદોષાપહામ્

વદન્તિ નિગમા રમારમણ મામકાઘં કુતઃ ।
ન હન્તિ ન હિ સન્તિ કિં  મયિ ગુરુપ્રસાદાદયો

દયોદધિવયોધિપાસન ભિયોઽરિતોઽપાકુરુ॥ ૧૫॥
હરે ભરતસોદરે દયિતસાગરે શ્રીધરે

મનશ્ચરતુ ભાસુરે સકલદોષદૂરેઽજરે ।
વરે દનુજભીકરે બહુગુણાકરે મધ્વરે

મયીશ પરમાદરે તનુ દયાં ભવેનાતુરે॥ ૧૬॥
જગજ્જનકજાનકીકમનભીમસોમાઽદિમા-

મરવ્રજસુપૂજિત વૃજિનનાશન શ્રીશ નઃ ।
આવ પ્રવણવર્ગવત્તવ નિસર્ગભક્તાનલમ્

સુભાર્ગવતનો તપોહરણ ભર્ગજપ્યાભિધ॥ ૧૭॥
દ્વિપાધિપમપાઃ પુરાઽજિત વિપાસનોઽતિત્વરઃ

કૃપાપરવશસ્તથા દ્રુપદજામુપાસદ્ વ્રજમ્ ।
ક્ષપાચરવિપાટને પટુમપાસ્તદોષં વયં

હ્યપાવૃતમુપાસ્મહે વિષયલોલુપાનપ્યવ॥ ૧૮॥
મયા કિમપિ સાધનં ન કૃતમીશ વિત્તાર્જને

સદારતિમતા રમારમણ સત્યધીસન્નત ।
દયાલુરિતિ વૈદિકી પ્રથિતિરસ્તિ યા તાં હરે

ન નાશય ઘનાશય પ્રશમયામયં ભૌતિકમ્॥ ૧૯॥
નુતિં  હિ કરવામ નો દિશતુ દીદિવિં  વામનો

રઘૂત્તમ ન વા મનો ભવતુ ચઞ્ચલં વા મનો ।
હરે દિતિજનામ નો લવનકૌશલાવામનો

ન વામનિ ભવામનો હર શરીરિકા વામનો॥ ૨૦॥
અયે પુરુદયેઽવ્યયે સુખમયે શ્રિયે સંશ્રયે

ધિયે ભુવનજાલયે શુભજયેભ્યતાપ્રાપ્તયે ।
વયેઽરણમનામયે રચિતભક્તલોકાભયે

મયેપ્સિતમદશ્શયે તવ ન કિં  મુરારિપ્રિયે॥ ૨૧॥
વિરુદ્ધગતિરીશિતા મહદણુત્વયોરાશ્રયઃ

કથં ત્વતિ મમાભવત્ પ્રતિદિનં મહાદ્વાપરઃ ।
હિરણ્યકશિપોઃ સુતે નરકનન્દને યદ્દયામ્

વિધાય ઋતધીસુતે મયિ તનોષિ નો તદ્ગતઃ॥ ૨૨॥
અજામિલગજાધિપદ્રુપદજાસ્ત્વયા પાલિતા-

સ્ત્વહં તવ ભટો ન કિં  કિમવને ગતં પાટવમ્ ।
ગુણા મયિ નહીતિ વા રઘુપતે દયામ્ નાચરઃ

શિલાકલુષનાશનેઽકૃત કિલાબલાસાદનમ્॥ ૨૩॥
મહાભિષગભૂત્ પુરા જલનિધિર્વિધેરાજ્ઞયા 

નિજાપકણપાતનાદપઘને તથા શન્તનુઃ ।
કુતોઽલસમતિર્વૃથા ભવ ભવામયે ત્વં મહા-

ભિષગ્વપુષિ મે ક્ષિપંસ્તવ હિ શામ્બરં શં તનુઃ॥ ૨૪॥
નિન્દાવન્દારુલોકાનવનમુરુદય તદ્વિધાનામુદારા

મન્દા નન્દા ચ ભર્ગપ્રભૃતિસુરવરારાધ્યપાદારવિન્દ ।
મન્દાવૃન્દાવનક્ષ્માવિહરણ કરુણાલેશતઃ પાહિ જાતં

નન્દા વન્દામહે ત્વાં ગુરુવરહૃદયક્ષીરજસ્થમ્ મુકુન્દમ્ ॥ ૨૫॥
સીતે માતેવ પોતે ગુણલવરહિતે મય્યવિદ્યાવિભૂતે

પોતે દેવૈઃ પરિતે કુરુ ગુણભરિતે કાઽનુકમ્પા સમાતે ।
ખ્યાતે વાતેન ગીતે પરિહૃતદુરિતે સન્નતે ભૂમિજાતે

ભક્તિં  લક્ષ્મીનિકેતે ગુરુહૃદયગતે દેહિ મે ત્વત્સમેતે॥ ૨૬॥
વાયો શ્રેયોઽપિ રાયો હરિરિતિ સુધિયો દેહિ ભૂયો નમસ્તે

પ્રેયો હેયો હિ કાયો ન ચ બલનિચયો ભૂરયો નારયો વૈ ।
પ્રેયો જ્યાયોઽનપાયોર્જિતસુજનદયોદાર   યોગિપ્રિયોમા

ધ્યેયોપેયોતદેયોનૃપસભવિજયો નામદો હેઽબ્જયોને॥ ૨૭॥
સેવે દેવેશ ભાવે મમ વસ ગુરવે તે નમઃશ્રીશભાવે

સૃત્યબ્ધેભૂર્યમીવે દ્યુતિવિજિતરવે સ્યાદ્દયાઽતીવજીવે ।
સૌવે હે વેદરાવેડિતચરણ ભવે મગ્નમુદ્ધૃત્ય દાસં

શૈવે દૈવે ત્વયીને રતિમતિવિભવે મામવેષ્ટપ્રદાતઃ॥ ૨૮॥

અધુના સ ધુનાતુ ભૂતબન્ધમ્ મધુનાશી મધુના ધિયા ચ પૂર્ણઃ
મધુના વિધુના સમાનવક્ત્રો વિધિનાથો વિધિના સમર્ચિતો   મે॥ ૨૯॥
સ્મૃતિસ્ત્વનુગતા હરેર્મતિત એવ નષ્ટા ભવે-

ન્નુતિર્ન રચિતા મયા ન ચ નતિર્ન વાપિ સ્મૃતિઃ ।
મતિર્મમ ન વિદ્યતે યતિપતે ભવન્તં વિના

શ્રુતિપ્રભૃતિસાધનૈઃ શ્રુતિતતીડિતં દર્શય॥ ૩૦॥
હરે સુરેશ રેખયા નતં નુતં ચ તં તતમ્ ।
ભજે નિજે ગજે શિવક્રિયા દયા મયા દરે॥ ૩૧॥
હરે સ્મૃતિર્ન ચાસ્તિ ચેત્ કથં મમાગસામ્ સ્મૃતિઃ
કૃતં સ્મરેતિ ચ ત્રયી યદાહ વેત્સિ તન્ન કિમ્॥ ૩૨॥
હરે તવ પ્રિયાત્મજસ્નુષાનપાત્તદાત્મજાઃ ।
મયા દયાર્થમાદૃતા વદન્તિ કિં  ન તેઽન્તિકમ્॥ ૩૩॥
તાત શ્રીરામમૂર્તીરમલકમલતોઽભ્યર્ચ્ય માતુર્ન શિષ્ટં

કઞ્જં કઞ્જાલયાયા ઇતિ યદમનિષિ પ્રાદદાઃ કઞ્જમેકમ્ ।
તત્કિં  જાયાદયાતઃ કિમુ મયિ દયયા નૈવ જાનેઽહમજ્ઞઃ

સ્વામિન્ શ્રીસત્યબોધવ્રતિવરહૃદયામ્ભોજવાસિન્ વદ ત્વમ્॥ ૩૪॥
પુરા પુરારિપાલને ત્વરા મુરારિણા કૃતા ।
ધરામરાવને ન કિમ્ પટુઃ  પરાપરાજિતઃ॥ ૩૫॥
ઇન્દિરા સત્યબોધાર્યહૃદયામ્ભોજમન્દિરા ।
ઇન્દિદિરાન્ સ્વપાદાબ્જેઽવ્યાન્નોભાજિતચન્દિરા॥ ૩૬॥
પ્રિયા યસ્ય માયા ક્રિયાઽમ્નાયમેયા

ભિયા યસ્ય માયા વિનષ્ટાઽન્યદીયા ।
નયાત્તમ્ જયાર્થં દયાલુમ્ હયાસ્યમ્

ભયાર્તાશ્ચ યામઃ શ્રિયાયદ્ય વિષ્ણુમ્॥ ૩૭॥
નેતા યઃ કમલાલયાદિજગતો માતા યથા સર્વતઃ

પાતા સત્યમતિવ્રતીશહૃદયાબ્જાતાલયો યશ્ચ તમ્ ।
ભૂતાધીશશચીપતિપ્રભૃતિભિઃ પીતામૃતૈરાદૃતં

ધૂતાશેષભયં નમામ સતતં સીતાપતિમ્ રાઘવન્॥ ૩૮॥
ઘર્મસૂક્તવ્યાકરણધર્મપ્રીતો રઘૂત્તમઃ

કર્મપૌર્વં પરાકૃત્ય શર્મ મૌક્તં પ્રયચ્છતુ॥ ૩૯॥
સમુદ્રસૂત્રવ્યાખ્યાનસમુદ્-રઘુપતિર્હિ  નઃ ।
સમુદ્રજસ્કાન્ સુક્ષીરસમુદ્રવસતીન્ક્રિયાત્॥ ૪૦॥
કમલા મહિલા સુતોઽબ્જજાતો

નનુ પૌત્રઃ પુરશાત્રવોઽન્યલેખાઃ ।
તવ યસ્ય ભટા નમત્કિરીટાઃ

પુરુટાભામ્બર સંસ્તુવીત કસ્ત્વામ્॥ ૪૧॥
ન મે વપુષિ પાટવં ન નયને ન શબ્દગ્રહે

સિતા મમ તનૂરુહાઃ પ્રશિથિલા દ્વિજાનાં તતિઃ ।
તથાષિ વિષયેઽશુભે ચરતિ મે મનઃ શ્રીહરે

ત્વદીયહૃદયં વિના નહિ નિદાનમસ્ત્યત્ર વૈ॥ ૪૨॥
આમ્નાયોદ્ધાર ભૂભૃદ્ધર ધરણિધર શ્રીહિરણ્યાસુરારે
ખર્વાઙ્ગ  ક્ષત્રગોત્રાપહ દશરથભૂઃ કંસશત્રો વિનેત્ર॥ ૪૩॥
આર્વિન્   શર્વેશપૂર્વામરગણવિનુતાનન્તરૂપક્રિયાવન્
વ્યાસ શ્રીસત્યબોધાહ્વયગુરુહૃદયાવાસ વિષ્ણો નમસ્તે॥ ૪૪॥
મધ્વાર્યમીડે યો મુક્તેરધ્વાનં મામદર્શયત્ ।
વિધ્વાનનમુપન્યાસસુધ્વાનજિતવાદિનમ્॥ ૪૫॥
ભાગિરથિગુણાન્વક્તું ભોગીશો બહુલાનનઃ ।
વાગીશોઽપિ ક્ષમો નૈવ હે ગીર્વાણતરઙ્ગિણિ ॥ ૪૬॥
અઙ્ગીકૃતાનઙ્ગરિપૂત્તમાઙ્ગં    સંગીતચર્યામઘરાશિભઙ્ગામ્  ।
ભઙ્ગાગ્ર્યદૂરીકૃતસત્તુરઙ્ગામ્   ગઙ્ગામહં  નૌમિ લસત્તરઙ્ગામ્ ॥ ૪૭॥
ભેરી ગૌરીશરામસ્ય નારીકૃતશિલસ્ય યા ।
વૈરી ન સહતે તાં તં દૂરીકુરુ તવ સ્થલાત્
વિષ્ણુપ્રીત્યૈ ચરકો નૈવ કિં  તુ

વ્યર્થં નીચાન્કરકસ્સન્નુપાસે ।
આગઃપૂગાન્મામકાદ્દુઃખહેતોઃ

હેયાત્પાયાચ્છ્રીનિવાસાખ્યદૈવમ્ ॥ ૪૮॥
ઇતિ શ્રીસત્યસન્ધતીર્થકૃતા વિષ્ણુસ્તુતિઃ સમાપ્તા ।

